
MESA DE LA DIPUTACIÓ PERMANENT

La Mesa de la Diputació Permanent, en la sessió tinguda el 2 de setembre de 2015, de conformitat amb l’article 6.5 de l’Estatut d’autonomia de Catalunya, l’article 4 de la Llei 2/2007, del 5 de juny, del Diari Oficial de la Generalitat de Catalunya; l’article 7 de la Llei 35/2010, de l’1 d’octubre, de l’occità, aranès a l’Aran, i l’acord de la Mesa del 3 de maig de 1983, ha aprovat la versió en occità, en varietat aranesa, de la Llei de modificació de les lleis 22/1985, de creació del Col·legi Professional de Periodistes de Catalunya; 12/1998, de creació del Col·legi de Publicitàries i Publicitaris i Relacions Públiques de Catalunya; 11/2003, de creació del Col·legi Professional de Disseny Gràfic de Catalunya, i 24/2003, de creació del Col·legi Professional de l’Audiovisual de Catalunya (tram. 200-00025/10), aprovada pel Ple del Parlament en la sessió del 29 d’octubre de 2014:

«Lei de modificacion des leis 22/1985, de creacion deth Collègi Professionau de Periodistes de Catalonha; 12/1998, de creacion deth Collègi de Publicitàries e Publicitaris e Relacions Publiques de Catalonha; 11/2003, de creacion deth Collègi Professionau de Dessenh Grafic de Catalonha, e 24/2003, de creacion deth Collègi Professionau der Audiovisuau de Catalonha.

Preambul

Eth Collègi Professionau de Periodistes de Catalonha siguec creat per miei dera Lei 22/1985, deth 8 de noveme; eth Collègi de Publicitàries e Publicitaris e Relacions Publiques de Catalonha, per miei dera Lei 12/1998, deth 5 de noveme; eth Collègi Professionau de Dessenh Grafic de Catalonha, per miei dera Lei 11/2003, deth 13 de junh, e eth Collègi Professionau dera Audiovisuau de Catalonha, per miei dera Lei 24/2003, deth 4 de junhsèga.
En moment en qué se creèren es quate collègis qu’agropen es professionaus der encastre dera comunicacion, un nombre significatiu des professionaus qu’exercien era profession en Catalonha non auien pas era titolacion universitàira especifica exigida pes leis de creacion, senon qu’exercien era profession damb uns estudis disparièrs, o sense cap aute estudi qu’era pròpria experiéncia en camp dera comunicacion. Entà perméter era collegiacion d’aguesti professionaus, cadua des leis de creacion establic un periode transitòri pendent eth quau s’admetie era incorporacion de professionaus qu’acreditèssen ua cèrta experiéncia en exercici dera profession. Aguest regim transitòri siguec avalat pera Senténcia deth tribunau Constitucionau 42/1986, deth 10 d’abriu, e se fondamentaue en rasons d’interès public e de coeréncia que permetien era incorporacion ath collègi de toti es professionaus qu’exercien era profession, autant s’auien era titolacion universitària especifica coma se non l’auien.
Totun, tot e qu’es periodes transitòris d’incorporacion as collègis sigueren d’entre dus e cinc ans, era manca de recorsi economics e personaus enes inicis des collègis non permetec pas d’informar toti es professionaus qu’exercien era profession dera possibilitat de collegiar-se, sense qu’açò siguesse un obstacul entar exercici dera profession, dat qu’eth regim de collegiacion entad aguestes professions ei volentari.
Pr’amor d’açò, i a professionaus qu’exercicen era profession des de hè fòrça ans, bèri uns des quaus aucupen lòcs de responsabilitat importanti en empreses puntères deth sector, que non se pòden pas collegiar perque non an era titolacion e perque eth periode transitòri establit entà hè'c a finalizat.
D’acòrd damb çò qu’establís er article 39.a dera Lei 7/2006, deth 31 de mai, der exercici de professions titolades e des collègis professionaus, es collègis an, entre d’autes foncions publiques, era de garantir qu’er exercici professionau s’adèqüe ara normativa, era deontologia e es bones practiques, e que se respècten es drets e es interèssi des destinataris dera actuacion professionau.
En aguest sentit, eth collègi ei competent entà velhar pera bona practica der exercici professionau non sonque en benefici des collegiats, senon especiaument e significativament en benefici des consumidors e usatgèrs des servicis balhadi pes professionaus deth sector dera comunicacion. Per aguest motiu, conven qu’un gran nombre de professionaus siguen incorporadi ath collègi professionau corresponent.
Atau donc, aguesta modificacion legislativa da era possibilitat, a toti es professionaus qu’exercissen era profession de periodista, publicitari o relacions publiques, dessenhador grafic o comunicador audiovisuau e que non an pas es titolacions exigides pes leis de creacion e pes estatuts vigents, d’incorporar-se as collègis professionaus respectius en qualitat de collegiats.
Ad aguesti objectius respon aguesta lei, que s’estructure en quate articles: er article 1, sus era incorporacion ath Collègi Professionau de Periodistes de Catalonha; er article 2, sus era incorporacion ath Collègi de Publicitàries e Publicitaris e Relacions Publiques de Catalonha; er article 3, sus era incorporacion ath Collègi Professionau de Dessenh Grafic de Catalonha, e er article 4, sus era incorporacion ath Collègi Professionau der Audiovisuau de Catalonha.
Article 1. Incorporacion ath Collègi Professionau de Periodistes de Catalonha
Se modifique era disposicion transitòria tresau dera Lei 22/1985, deth 8 de noveme, de creacion deth Collègi Professionau de Periodistes de Catalonha, que demore redactada dera manèra que seguís:
«Enes supòsits a qué hèn referéncia es disposicions transitòries prumèra e dusau, eth termini entà qu’es periodistes e es fotoperiodistes s’incorpòren ath Collègi Professionau de Periodistes de Catalonha acabe eth 31 de deseme de 2015.»
Article 2. Incorporacion ath Collègi de Publicitàries e Publicitaris e Relacions Publiques de Catalonha

Se modifique era disposicion transitòria quatau dera Lei 12/1998, deth 5 de noveme, de creacion deth Collègi de Publicitàries e Publicitaris e Relacions Publiques de Catalonha, que demore redactada dera manèra que seguís:
«Se pòden integrar ath Collègi de Publicitàries e Publicitaris e Relacions Publiques enquiath 31 de deseme de 2015 es professionaus que siguen en bèth un des supòsits següents e qu’ac solliciten:

»a) Es diplomats d’escòles universitàries relatives ara profession, damb estudis d’ua durada non pas inferiora a tres ans academics, qu’acrediten ara Comission d’Abilitacion, de fe credenta, er exercici dera profession pendent un periode minim de dus ans. 

»b) Es professionaus inscrits abans deth 20 de noveme de 1998 en Registre deth cens de professionaus de relacions publiques, creat peth Decrèt 146/1991, deth 22 d’abriu, o enes registres oficiaus equivalenti, qu’acrediten, de fe credenta, un minim de dus ans d’experiéncia en exercici dera profession.

»c) Es professionaus qu’acrediten ara Comission d’Abilitacion, de fe credenta, capacitat professionau practica e quate ans d’exercici o dedicacion as prètzhèts pròpris dera profession.»
Article 3. Incorporacion ath Collègi Professionau de Dessenh Grafic de Catalonha

Se modifique era disposicion transitòria quatau dera Lei 11/2003, deth 13 de junh, de creacion deth Collègi Professionau de Dessenh Grafic de Catalonha, que demore redactada dera manèra que seguís:
«Se pòden integrar ath Collègi Professionau de Dessenh Grafic de Catalonha es professionaus que, maugrat non auer pas eth titol qu’establís er article 3, ac solliciten enquiath 31 de deseme de 2015 e que siguen en bèth un des supòsits que seguissen:

»a) Es professionaus que siguen en possession des titols de tecnic superior o de graduat superior ena especialitat de dessenh grafic e qu’acrediten ara Comission d’Abilitacion, de fe credenta, qu’an exercit era profession pendent un periode minim de tres ans.

»b) Es professionaus que siguen en possession des titols de tecnic superior en realizacion d’audiovisuaus e espectaculs o de tecnic superior en dessenh e produccion editoriau e acrediten ara Comission d’Abilitacion, de fe credenta, qu’an exercit era profession pendent un periode minim de tres ans.

»c) Es professionaus qu’acrediten ara Comission d’Abilitacion, de fe credenta, er exercici o era dedicacion as prètzhèts pròpris dera profession pendent un periode minim de quate ans.»
Article 4. Incorporacion ath Collègi Professionau der Audiovisuau de Catalonha

Se modifique era disposicion transitòria quatau dera Lei 24/2003, deth 4 de junhsèga, de creacion deth Collègi Professionau der Audiovisuau de Catalonha, que demore redactada dera manèra que seguís:
«Se pòden integrar ath Collègi Professionau der Audiovisuau de Catalonha es persones que siguen en bèth un des supòsits especificadi en aguesta disposicion e qu’ac solliciten enquiath 31 de deseme de 2015, e especiaument: 

»a) Es persones damb eth titol de licenciatura o doctorat en comunicacion audiovisuau.

»b) Es persones damb eth titol de licenciatura o doctorat en ua carrèra universitària disparièra ara de comunicacion audiovisuau qu’acrediten, de fe credenta, qu’an exercit era profession, coma principau activitat professionau, en camp der audiovisuau o en dera docéncia en encastres d’aguest sector aumens pendent es darrèri dus ans.

»c) Es professionaus qu’acrediten ara Comission d’Abilitacion, de fe credenta, er exercici o era dedicacion as prètzhèts pròpris dera profession pendent un periode minim de quate ans.»

Palau del Parlament, 2 de setembre de 2015
El secretari primer
La presidenta

Celestino Corbacho i Chaves
Núria de Gispert i Català

